Ioan y disgybl annwyl (13)
Aeth â Pedr a dau fab Sebedeus gydag e, a dechreuodd deimlo tristwch a gwewyr meddwl oedd yn ei lethu. 38 "Mae’r tristwch dw i’n ei deimlo yn ddigon i’m lladd i,” meddai wrthyn nhw, “Arhoswch yma i wylio gyda mi." 39 Aeth yn ei flaen ychydig, a syrthio ar ei wyneb ar lawr a gweddïo...(Mathew 26:37-39)

Ar ôl swper aeth Iesu a 11 o’i ddisgyblion  i Ardd Gethsemane. Unwaith eto dewisodd Iesu Pedr, Iago a Ioan i fod yn agosach ato na’r gweddill. 

Roedd Ioan yn gwybod fod Iesu’n gweddïo’n rheolaidd, ac yn mynd allan yn oriau man y bore er mwyn cael llonydd i wneud hynny. Clywodd hefyd weddi daer Iesu yn ystod y swper olaf (Ioan 17). Yn yr ardd gwelodd fod Iesu’n cael ei lethu gan deimlad o dristwch dychrynllyd, ac unwaith eto mae e’n troi at Dduw a gweddïo. Ond dydy’r tri disgybl ddim yn gallu aros yn effro.  Mae’n amlwg nad oedden nhw’n rhannu ei boen a’i ofid.  Ond mae’n rhaid eu bod nhw wedi deall fod gweddïo’n oll bwysig. Os ydy’r Mab yn gweddïo ar y Tad dylen ninnau wneud yr un peth.  
Cafodd Iesu ei fradychu yng ngardd Gethsemane gan Jwdas Iscariot, a daeth mintai o filwyr a'i chapten a swyddogion yr arweinwyr Iddewig i arestio Iesu a’i rwymo.
Fel dyn ni wedi sylwi eisoes, gadael Iesu ar ein ben ei hun wnaeth y disgyblion. Doedd holl siarad hyderus Pedr, Iago ac Ioan yn werth dim pan oedd gelynion go iawn o’u blaenau. Tybed sut oedd Ioan yn teimlo? Yn ofnus? Yn ddryslyd? Yn fethiant? Yn llwfr? 

I ble aeth ‘Mab y Daran’? Ble mae’r un oedd wedi ateb Iesu mor hyderus pan ofynnodd y cwestiwn, "Allwch chi yfed o'r un gwpan chwerw â mi...?

Yr unig gysur i ni i gyd ydy bod Iesu’n adnabod ein calonnau ni. Allwn ni ddim ei dwyllo. Gallwn dwyllo pobl o’n cwmpas, a thrio twyllo’n hunain, ond mae Iesu’n gweld tu mewn i’n meddyliau a’n calonnau. Torrodd Pedr ei galon a beichio wylo (Mathew 26:75) ar ôl gwadu ei fod yn nabod Iesu. Ond cafodd gyfle arall.

Mae’n debyg fod Ioan wedi dilyn Iesu o bell fel Pedr (Ioan 18:15-16), a falle ei fod yntau wedi beichio wylo am ei fethiant i gefnogi Iesu. Ond roedd ei galon yn y lle iawn, ac mae ei hanes wedyn wedi profi hynny. Doedd Iesu ddim wedi gwneud camgymeriad wrth ei ddewis i fod yn ddisgybl. Os dyn ni’n credu fod Iesu wedi’n galw ni i’w ddilyn, rhaid i ni dderbyn ei fod o’n ein caru ni. 
Ambell waith dyn ni’n rhy galed arnon ni ein hunain. Mae Iesu’n barod i faddau i ni os dyn ni o ddifri eisiau maddeuant. Ond ambell waith dyn ni’n methu maddau i ni’n hunain, a dyn ni’n gadael i’r hen bechodau a’r hen gamgymeriadau ein llethu a’n digalonni. Mae maddeuant Duw’n golygu ein bod yn cael ein glanhau yn hollol lân. Dydy Duw ddim yn gweld, na hyd yn oed yn cofio ein beiau ni! (Jeremeia 31:34).

